
	ШАИРЫН АЛДАА

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1966 онд эрхлэн хэвлүүлсэн “КИРГИЗИЙН ЦОМОРЛОГ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ШАИРЫН АЛДАА

	Орос хэлнээс хөрвүүлсэн Д. Ойдов.

	 

	Би, уулын түргэн урсгалт гол Исык—Атын эрэгт том чулуун дээр сууж байв. Над руу нэг залуу эмэгтэй хүрч ирлээ. Би түүнийг танихгүй боловч өдөр бүр дайралдана. Сувиллын гуанзанд миний эсрэг талын ширээнд сууна. Үдшийн цагаар бол хөгжмийн анхны аялгуунд хөгжиж баяссан түүнийг хардаг байв. Энэ эмэгтэйн нийтэч зан төрх, хүмүүсийг өөртөө татаж тэр залуучуудаар үргэлж хүрээлэгдсэн байдаг байв.

	Тэр хэтэрхий бүжиглэчихвэл ханиалгах нь ихэснэ. Тэгэхлээр нь бүжиглэж байгаа хүмүүсээс зайдуухан аль нэг газар, сандал дээр сууж хөхүүлж ханиалгахаа тэсэж ядан барьж өөртөө дутагдсан ойн цэвэр агаарыг шуналтайяа сорж гүн гүнзгий амьсгалахыг хичээнэ. Золигийн ханиалгаас болж нус нулимс хүртэл гарна. Тэгэхдээ түүнийг бүжиглэхийг саатуулах хүч биш билээ.

	Ханиалга нь дөнгөж өнгөрмөгц дахиад л бүжигчдийн дунд орно. Ямар сайхан бүжиглэнэ гэж санана, ялангуяа ганцаараа, чөлөөтэй, хөнгөн шингэн, эрчлэн эргэлдэхдээ түүний биеийн бүх эрхтэн хөгжмийн аяар жигд хөдлөн найгана. Тэр бусдыг бодвол бүжиглэх талаараа ямар нэгэн онцгой авьяас билиг нэвтэрхий ажээ. Тийм учраас чухамхүү энэ үедээ өнгө зүс нь гялалзаж улам ч залуужсан мэт харагддаг байж ч магад. Рашаан сувиллынхан түүнийг ажиглан харахдаа эелдэг дөлгөөн бахархан таашааж инээмсэглэнэ. Чухам тэр хүүхэн маань өөрөө ирээд миний хажууд зогсож байлаа. Тэр яагаад ирсэн нь надад тодорхой байсан юм. Тэр намайг зохиолч гэж мэдсэн байв. Өчигдөр намайг цэцэрлэгт сонин уншаад сууж байхад энэ эмэгтэй анх удаа надтай эхэлж ярилцсан бөгөөд: «Надад тантай ярилцах хэрэг байна... Болох уу?» гэв.

	Гэвч ярилцаж чадсангүй, бидэнд саад болов. Тэгэхээр нь бид хоёр энд голын эрэг дээр уулзахаар болов.

	— За би ирлээ, ахай... гэж шийдвэргүйхэн эхлэн хэлэхэд нь би зай тавьж өгвөл, тэр надтай зэрэгцэн хадан дээр суув. Тэр үзтэл сэтгэл нь хөдөлж уруул нь чичирч, дуу нь тасалдаж байв. 

	— Намайг төрөхөд Асылкан нэр өгсөн боловч бүгд Шаир гэж дуудна. Хэрэв чи хоёр нэртэй байвал энэ нь их муухай юм... Намайг нийтийн нэгэн адил Шаир гэж дуудаж байгаарай, за юу?

	Хүүхэн, намайг дороос дээш нь туршин харав. Түүний харцанд «Түүнд энэ бүхэн сонирхолтой юм даа» гэсэн бодол тов тод илэрч байв. Намайг анхааралтай сонсоход тэр ч улам сэргэж ирэв.

	— Би өөрийнхөө тухай ярих гэсэн юм. Өөрийнхөө алдааны тухай. Алдаа нь яваандаа түүнийг мөхлийн даваан дээр аваачна гэдгийг заримдаа хүн анхаарч ажигладаггүй аж. Гэвч намайг ойлгож өршөөж хүлцэнгүй байхыг хүснэм. Надад бүхий л зүйл заяагдсан юм. Би суралцаж ч, жинхэнэ хүн болж ч чадах байлаа. Миний өмнө бүх зам нээлттэй байгаа юм. Гэвч ахай минь би их муу хүн шүү! Эш би юунд тийм сул байж, уруу татсан усан тэнэг зөвлөгөөг юунд ч чих тавин сонсдог байв даа!

	Энэ тухай бодохтой зэрэг л дотор харлаж гол гонсойж эхэлдэг юм. 

	Түүний нүднээс нулимс бөмбөрөн унахад жижиг алчуураараа арчих бөгөөд сэтгэлийн хөдлөл, ярихад нь садаа болж байв. Тэгсэн тэгээгүй цонхигор царай нь бүр ч цайжээ. Түүний хонхойсон хацар цагаасаа өмнө үүссэн үрчлээ нь энэ залуу эмэгтэй өөрийн амьдралдаа их юм туулж өнгөрүүлснийг илчилнэ.

	— Би есдүгээр ангид суралцаж байв. Манай тосгонд хэдэн орос айл байлаа. Та мэднэ шүү дээ, хаа оросууд байна, тэнд дуу бүжиг болж байдаг. Тэнд нэг орос эмэгтэй байсан юм... Нэрийг нь Маша гэнэ. Би түүний бүжиглэхийг нь хараад ханадаггүй байж билээ. Тэр л намайг бүжигт сургасан юм даа. Тэгэхэд би хүмүүсийн ярьдгаар аятайхан дуулдаг байжээ. Эрүүл мэнд гэвэл...

	Би нисэх адил л гүйнэ. Биеийн тамирын багш маань хүртэл намайг хөөгөөд гүйцдэггүй байж билээ. Гэтэл нэг өдөр миний бие муудав.

	Би хэвтэрт орохыг хүссэнгүй, явж болмоор байх хүртлээ хөл дээрээ байсан боловч өдөр хоног өнгөрөх тутам улам дордлоо.

	Тэгээд эцэстээ тэссэнгүй, өөрийнхөө эрүүл мэндийн тухай ээждээ хэлэв. Тэр маань намайг домч ламд дагуулж очив. Үнэндээ тэр үед манай тосгоны эмч өвчтэй, эмнэлэгт хэвтэж байв. Гэвч хот руу явж болох л байсан шүү дээ. Гэтэл би хэчнээн тэнэг байсныг минь бодоод үз л дээ. Өөрийн өвчний тухай сургуулийнхаа найз нөхөд, багш нартаа юу ч яриагүй юм. Домч надад ямар ч тус хүргэж чадаагүй нь мэдээж. Өвчин улам л нэмэгдэв. Долоон сарын үе билээ. Шөнийн турш нойргүй, нээлттэй цонхны дэргэд ч гэсэн агаар дутагдан давчдаж, багтарна. Би улам, улам цонхийж цайжээ. Ээж маань яахаа мэдэхгүй балмагдаж дайралдсан хүн болгоноос зөвлөгөө авч тэр нь ямар ч тус нэмэргүй байлаа ч гэсэн сохор дүлий дагаж гүйцэтгэнэ. Нэгэн үдэш манайхаар Долес лам ирэв. Зузаан уруул, том хамартай, байнга нуухан нүдэлж явдаг энэ хүн надад шуухитнаж байгаа эр галууг санагдуулж билээ. Тэр, миний орны дэргэд нэг өвдгөөрөө өвдөглөн суугаад ямар нэгэн юм бувтнахад эргүүлж байгаа эрих нь хүртэл шивгэнэх шиг санагдав. Алгаа өмнөө хавсран залбираад тэр «Бурхан минь» хэмээн өгүүлэв. Ээж минь нэрт докторын өмнө байгаа юм шиг л лам руу ширтэн сууна. Ээж мань аль болохоор түүний аяыг дагаж, лам миний өвчнийг даруй таньж бараа болсон бүхэн нь биелж хоёр гурван хоногийн дараа эдгэрнэ гэж хатуу итгэжээ.

	Гэтэл би... би түүнийг үзэн ядаж байв. Өөртэйгөө адил муруй цоохор таяг тулж бохир алчуур толгойдоо зангидаж нөхөөс болсон өрмөг дээл өмссөн түүний байдлыг харахад ой гутаж байв. Түүний ой гутам гадаад байдлаас гадна миний үзэн ядах сэтгэлийг хөдөлгөсөн өөр ноцтой шалтгаан байв. Дөрвөн жилийн өмнө миний эцэг нас барав. Эцгийн минь нас барсны гол гэмтэл нь Долес л байсан юм. Тэр л эцгийг минь эмч нарт үзүүлэхийг хориглож бүтэн сарын турш гагцхүү хар усаар ундалж байхыг зөвшөөрч байсан юм. Ийм байхад хүн үхэхгүй яаж байх бил ээ?! Харин Долест, уй гашуу болсонгүй. Цагаалга дээр хагартлаа идэж идэж, домчилсныхоо хөлсийг аваад арилж билээ. Гэтэл нөгөө лам чинь манай гэрт дахин үзэгдлээ шүү, ээ дээ миний эхийн сэтгэл мөн ч засаршгүйеэ, хэтэрхий шүтлэгтэй шүү. Түүнтэй маргалдахын ч хэрэг алга. Зөвхөн гомдох юм уу, уурлавал ч бас яах вэ гэх сэн, гэтэл гэрээсээ зайлж өөрийгөө хорлоно гэж айлгахыг нь яана. Ээж бид хоёр шүтлэг буянаас болж олон удаа маргаж хэрэлдсэн боловч ямар ч ахиц олоогүй билээ.

	 

	 

	Өгүүлэгч маань яриагаа түр тасалж гол руу ширтэн харж санаашран бодно. Тэр тэнд юу харав? Шуугин долгиолсон урсгалын шүршсэнд түүний өмнө туулж өнгөрүүлсэн хүнд амьдрал нь сэргэн харагдав уу? Эсхүл энэ шуугиан түүний догдолсон сэтгэлээ дарахад нь тусалж байв уу? Өөрийнхөө хамгийн нандин зүйлээ ярьж эхэлсэн хүн заавал дуусгадаг учир би түүний яриаг төгсөхөөс нааш явахгүй гэдэгт итгэж бодлыг нь тасалж саад хийсэнгүй. Тэгээд үнэхээр ч эмэгтэй маань бага зэрэг дуугүй суусны дараа үргэлжлүүлэн ярилаа. 

	 

	 

	Долес уншлагаа бувтнаж дуусгаад «бурхны номоос гажсан хүн, хүнд нүгэл үйлдсэн хэрэг. Боол хүн минь бурхнаа бүү март. Түүндээ залбирч!..» гэж бидэнд наманчилж эхлэв. Түүний удаан ярихад шуухитнасан дуу нь тархи руу өрөмдөнө. Тэгээд надад гар хүрэх гэхэд нь дотор арзасхийж гараа татаж авав. Тэгэхэд ээж маань хашхирч над руу дайрсан билээ. Усан тэнэг явдал мөн гэж мэдэж байсан боловч би ээждээ автагдав. Жигшил хорслоо тэвчиж байж судас барьж тоолохыг нь зөвшөөрөв. Миний гарыг бариад тэр үүрэглэх шиг болов... Үүнийхээ дараа тэр, бүх зүйлийг тааж мэдсэн дүртэй гүн далд утгаар:

	— Хөөрхий хөгшин чи, өвчнийг газар авхуулжээ гэж мэдэгдэв. 

	Ээж маань уйлан хайлан байж,

	— Хүндэт лам минь, газар авхуулав гэж юу гэсэн үг вэ? Туслах арга байхгүй гэж үү? Хэлж өгөөч, миний зүрхийг битгий зовоогооч дээ! Бурхан минь яая гэхэв, бид харанхуй бүдүүлэг улс шүү дээ! 

	Гэтэл Долес хайрлах харамсах сэтгэлгүй хүн байв.

	— Хөгшөөн, чамд өршөөл байхгүй! Миний гэр хүртэл хэдхэн алхам зайтай. Би өдөр бүр л чиний цонхны хажуугаар хэд дахин өнгөрч байна. Ядахдаа чи ганц удаа ч бол «Лам минь, миний охин өвдлөө!» гэж хэлсэн үү дээ? Түүний оронд... Хөгшөөн, чамд өршөөл байхгүй! Одоо эмчлэх гэж оролдоод юу... хар харанхуй тархи! Хүйтэн сэтгэлт гэв.

	— Хэлж өгөөч, эрхэм сүсэгтэн минь, бүү айлгаач... Ядаж ямар нэгэн юмаар туслаач. Чиний гар ариун шүү дээ! Юу хэлсэн бүхнийг чинь гүйцээе, ганцхан битгий айлгаач! 

	Ингэж ээж минь тасралтгүй цувран унаж буй нулимсаа арчин байж Долест мөргөж гуйна. Ээжийн минь сандарч өршөөл гуйх тусам лам улам ч догшрон чангарна. Эцэст нь нүднийхээ шилийг авч гэр дотор нь, хийж дэргэдээ хаяад хилэнтэйгээр өгүүлрүүн,

	— Та нарыг сайн юманд сургах гэхэд муу юм руу л тэмүүлнэ. Та нар ламын анхааралд байх аз завшаангүй улс! гэв.

	— Ээш, үгүй шүү! гэж ээж минь мөргөж гуйна. Ингэж өөр хүний тухай хэлж болох байх, би л тийм биш шүү, лам гуай минь. Бүгдийг нь гүйцэтгэе. Үх гэж тушаавал үхье. Хор уу гэвэл ууя. Ээ бурхан минь, нүгэлт сэтгэл минь! Одоо би яах бил ээ?

	Ээж тэр хоёр удаан ярилцаж лам нь буруушааж ээж маань түүнийг гуйж аргадаж зөөлрүүлэхийг оролдоно. Ингэж тэсэхийн аргагүй болоход нь би биеэ барьж чадалгүй:

	— Ээж ээ, түүнийг хөөж гарга! гээд хашхирчхав. 

	Долес үүнийг тэр дор нь ашиглаж: — Цаадах чинь галзуурчээ! гэж хуурмаг харамсан хэлээд ээжийн сөхрөн гуйсныг огт хайхралгүй явахаа завдав. Тэр гэрийн босго дээр зогсоод,

	— Нааш ир, хөгшөөн гэж тушаав.

	Ээж маань зөвхөн үүнийг л хүлээж байсан юм. Хүүхэд шиг суудлаасаа огло үсрэн лам руу гүйж очив. Тэд цонхны дэргэд очиж ямар нэгэн юмны тухай удтал шивнэлдэв. Би хэчнээн их чих тавин чагнавч тэдний үгийг ялган ойлгож чадсангүй. 

	Түүнийг явсны дараа ээж минь:

	— Лам, бүгдийг мэдэж байна. Зөв хэлэв. Хөөрхий миний муу толгой юу! Тэнгэргүй амьтан би... би өөрөө л алдаж дээ гэж уйлагнан, намайг үнсэнэ.

	Бурхан минь, тавуулаа цөм ганц юм л хэлэв. Өнөөдөр би таван хүнтэй уулзаж асуухад цөмөөрөө л адилхан үгээр хариулав. Надад жигтэй ёрын айдас төрж ямар ч болсон энэ хүмүүс юуны тухай ярилцсаныг мэдэх гэж би шийдэв. Өвчин намайг аюултай их зовоож байсан учир түүнээс салахын тул, шөнийн турш хөхүүлэн ханиалгах аймшигт зовлонгоос салахын тул, би бүхнийг хүлээж авахад бэлэн байв. Би ээжээсээ шалгааж асуух болов.

	— Сонсож бай, охин минь, гэж тэр алгуур хэлээд, — Ардын зүйр үгэнд долоон хүний зөвлөгөөний дор хаяхад нэг нь зөв бөгөөд ашигтай болно гэж байдаг. Тэд зүгээр л зөвхөн чалчихын тул ингэж зөвлөөгүй, үгүй ээ тэд маш сайн мэддэг байж л ингэж ярьдаг байсан юм.

	Чи одоо нялх балчир биш, өөрөө сайн бод! гэж ээж, хамгийн гол зүйлээ хэлэхээс бэрхшээж байгаа нь илт бөгөөд тэр маань нэгээс нөгөөд шилжин битүү далд үгээр ойлгомжгүй ярьж байв.

	Энэ нь надад гайхаш төрүүлж, айлгаж байлаа. Би уйлчхав.

	— Бүгдийг нь шууд хэлээч дээ, харин битгий айлгаач!

	Ээж маань юу ч хариулахгүй өөрийгөө ямар нэгэн юмаар зэмлэж хараал тавина. Би одоо үхнэ гэж бодохоос улам ч аймшиг төрж байхад эх маань надад үнэнийг хэлж эс зүрхэлнэ. Ийм байдал хэр удаан үргэлжилснийг санахгүй байна. Эцсийн эцэст ээж маань шийдэв бололтой:

	— Охин минь, чи нөхөрт гарах хэрэгтэй болжээ. Зөвхөн энэ л чиний амь насыг аварна. Олон хүн тэгж ярьж байна. Миний хайрт охин минь, тэгж үз. Хэрэв чи үхвэл надтай юу тохиолдохыг сайн бод!

	Нөхөрт гар, зол завшаангүй намайг битгий зовоо. Хүмүүс юу ярьж байгаагаа мэдэж байна. Харин би харанхуй бүдүүлэг болоод үүнийг ч ойлгож мэдсэнгүй! 

	Тэр намайг тэврэн авч эхэр татан уйлахад нь ямар ч чулуун зүрхтэй хүн байлаа гэсэн түүнд татгалзаж чадахгүй байсан биз. Би бодож үзээд, хэрэв эдгэрэх юм бол яах вэ нөхөрт гаръя гэж зөвшөөрөв. Надад болзож тохиролцсон хэн ч байхгүй шүү дээ.

	— Олдоно хайрт минь, хүмүүс элбэг, хэн нэгнийг олъё гэж эх минь намайг тайвшруулна. 

	Би нөхөрт гарахын аргагүй, царай муутай зэрэмдэг амьтан байв.

	Гэвч би бүхнийг давж гарсан, учир нь амьдрахыг үнэхээр хүссэн юм даа. Маргааш өдрөөс нь эхлэн, өглөөнөөс аваад үдэш орой болтол хүмүүс тасралтгүй цуварч миний дэргэд ээлжлэн сууцгааж байв. Зарим нь явахад зарим нь орж ирнэ. Тэд бүгдээрээ л урьдаас болзож тохиролцсон юм шиг л цөмөөрөө адилхан нэг л зүйлийн тухай ярина.

	— Хэрэв чи нөхөрт гарахгүй бол гурван өдрийн дараа үхнэ!

	— Би чамд нөхөр олж өгнө гэж нэг залуу эмэгтэй хэлэв.

	Одоо намайг эргэн ирж байгаа энэ бүх залуусыг эрүүл энх байхдаа би урьд нь яагаад ажиглаж анхаардаггүй байв аа? Энэ залуус надад одоо хачин сайхан санагдав. Тэгээд би тэнэгэрхэж анхааралгүй явсныхаа ээлжид энэ залуус одоо хариугаа авах бүрэн эрхтэй юм гэж бодлоо. Эдний хэн нь ч гэсэн надтай гэрлэхийг үл хүснэ гэж би өөрөө өөрөөсөө асууна. Үдэш Самынбек ирэв. Тэр бол том ам, няц дарсан мэт намшгар хамартай, мохор тамхи үргэлж баагиулж явдаг хүн байв. Дайны дараа нэг гаргүй айлдаа1 эргэж ирсэн юм. Энэ бүхэн нь яах вэ тийм ч онц зүйл биш, харин түүний зан байдал, дадал зуршлын талаар маш муу яриа явж байсан нь л тун базаахгүй хэрэг байв.

	Хаа нэг газар зодоон үүсэхэд Самынбек оролцохгүйгээр хэрэг дуусдаггүй байсан ба ийм ч учраас түүний толгой нь үргэлж л шарх сорви болчихсон, эсхүл нүүр нь хөхөрчихсөн явна. Тэр согтчихоод жигшүүртэй муухай уурлаж хэрүүл өднө. Энэ бүхнээс болж түүнийг хаана ч ажилд авдаггүй байсан учир тэр ямар ч ажил төрөлгүй, айл хунараар хэрэн хэсүүчилнэ. Гэлээ ч гэсэн хэрэв заяа хэн нэгэн хүний тухай хов мэдээ бичиж гэхэд Самынбекийг гүйцэх хэн ч байгаагүй юм. Тэр өөрийнхөө бузар өргөдлүүд дээр хэзээ ч гэсэн гарынхаа үсгийг зурж байгаагүй, тэр чигээр нь газар сайгүй, Москва хүртэл ч явуулж тараадаг байв. Үүнээс болж хамтрал руу тэр хэргийн нь улмаас элдэв комисс ирж, мөрдөж асууж шалгаадаг байж билээ. Самынбек өөртэйгөө адил үл бүтэх хоёр гурван хүнтэй сүлбэлдэн хуйвалдаж ямар ч гэм зэмгүй шударга хүнийг хүртэл шүүхэд өгч байсан удаа ч гарсан юм.

	Самынбек гучин таван нас хүртлээ гэрлээгүй явдалд гайхах хэрэг байна уу? Түүний тухай яриа явагдахад «Ямар ухаантай хүүхэн түүнтэй ханилж суух бол оо?!» гэж хэлэлцдэг байж билээ. Би, Самынбек яагаад ирснийг ойлгов. Намайг нөхөрт гар гэж хэчнээн ч хүн ятгалаа даа. «Энэ бол чамайг аврах ганц зам мөн» гэж тэд хэлж байв. Би бүх юманд ямар ч сонирхолгүй болж одоо эхнэрээ бол гэсэн хэнд ч ялгаагүй зөвшөөрөх л байв.

	 

	 

	Шаир энд ярианыхаа уялдаа, хэм хэмжээг алдаж ярьсан нь:

	— Ахай та миний ярьж байгааг тэр чигээр нь бичээрэй, хорон санаат хүмүүс залуу амьдралыг эвдэж бусниулж болохыг миний жишээн дээр мэдэж энэ жишээ тэднийг сургаж, тэдэнд заль мэхэнд бууж өгөхгүй хүчийг олгог. Тэгээд би Самынбекийн ирсэн зорилгыг тааварлав. Тэр өөрийнхөө эхнэрийг болооч гэж надад хэлэв. Би зөвшөөрлөө. Маргааш өдөр нь би түүний гэрт орж суув. 

	Ахай минь амьдралд ямаршуу тэсэхүйеэ бэрх хүнд зовлон тохиолдож болохыг би тэгж мэдсэн юм даа. Өвчнөө хайхрахгүй өөрийгөө чангалж, хэвтэрт орохгүйг хичээж гэрийн эзэгтэйн шаардаж болох бүхнийг хийнэ. Гэвч энэ нь Самынбекийг зөөлрүүлсэнгүй. Тэр өглөөнөөс эхлэн ухаан алдталаа уун согтуурч, бүхэл өдрийн турш намайг мал гэж харааж загнана. Би ам нээж ч зүрхэлдэггүй байв. Нэг удаа би түүнд татгалзахыг оролдоход тэр намайг маш хүчтэй түлхэхэд би толгойгоороо хана мөргөж унасан бөгөөд яаж амьд үлдсэнээ өөрөө ч мэдэхгүй юм. Би өөрөөсөө өөр хэнийг ч зэмлэх вэ дээ. Залуу, сул дорой, тэнэг байж дээ. Ядаж би Самынбекийн доромжлолын тухай багшдаа хэлж болох байсан шүү дээ. Би дуугүй явсаар л байв.

	Манай гэрийн дотор байнга гардаг базаахгүй явдлын талаар айл амьтнаар шивэр авир гэлцэж байхад миний сургуулийн найз, эвлэлийн зохион байгуулагч Осмон манайхаар ирэхэд нь би түүнийг гаргаж «бусдын хэрэгт битгий оролцооч» гэж хэлж билээ. Хоёрхон долоо хоног өнгөрөхөд би арьсан бүрхүүлтэй ясан хэдрэг болж хувирав. Эдгэрэх тухай ярих нь байтугай миний эрүүл мэндийн байдал өдөр ирэх тутам улам муудав. Энэ нь эцэстээ ээжийг овоо сэхээ оруулахад хүргэж тэр маань намайг хотод аваачиж эмнэлэгт хэвтүүлэв. Эмч нар надад туссан багтраа өвчнийг илрүүлэн олжээ. Би эмнэлэгт биеэ засрах хүртэл хэвтлээ. Дараа нь намайг рашаан сувиллын газар явуулав. Ингэж явах гэхэд Самынбек саад хийхийг оролдсон боловч комсомолын байгууллага надад туслав. Осмон манай гэрт ирж, хэрэв заяа миний амьдралыг эвдэхэд хүрвэл, энэ хэргийг ноцтой авч үзэж хариуцлагад татах болно гэж Самынбект мэдэгдэв. Тэгээд ч шуугиан дэгдээгч, эвлэрэхээс өөр аргагүй болов. Тэр ч байтугай Самынбек намайг эдгэрч сайжирвал их баярлана гэж ямар нэгэн юм бувтнасан билээ. Осмон эмнэлэг дээр намайг эргэж комсомолын байгууллага надад зориулж Крымд очих путёвка хөөцөлдөж олов гэж хэллээ. Энэ бол ёстой цэвэр тунгалаг нөхөрлөл мөн гэж надад бодогдсон бөгөөд түүнтэй хамт эмнэлгийнхээ тасаг руу орж билээ. Крымд би онц сайн эрүүлжиж чийрэгжив. Амьсгал боосон багтраа өвчин дахиж давтагдаагүй, түүнээс хойш миний зөвхөн ханиалга л тэр өвчнийг заримдаа санагдуулна. Гэхдээ түүнээс сална гэж би мэдэж байна. Би залуу шүү дээ, тэгээд ч амьдрах хэчнээн сайхан бэ! Би гэртээ буцаж харихаас айна. Тэнд очвол Самынбекийн саварт орох байв. Гэвч комсомолын байгууллага дахин тусалж фабрик дээр надад ажил олж өгөв.

	— Самынбек яасан бэ? Дахиад үзэгдээгүй юу? гэж би асуув.

	— Үзэгдэлгүй яах вэ! Бүхэл сарын турш намайг тайван байлгаагүй юм. Фабрикийн даргад би баярладаг, Тэр л оролцож Самынбекээс намайг салгасан юм.

	— Түүнээс хойш та дахин суралцаагүй юу?

	— Оройн сургуульд сурч байна.

	— Цаашаа яах вэ?

	— Цаашдаа юу? гээд Шаир хадан дээрээсээ босов. Нарны туяа түүний уян налархай, гоолиг биеийг гэрэлтүүлнэ. Зөвхөн сая л би, түүний ямар балчир залуу болохыг харав. Гүн бодолд автагдан инээмсэглээд тэр намуун, шингэн дуугаар өгүүлсэн нь:

	— Цаашдаа яахаа одоогоор мэдээгүй байна. Дээд юм уу эсхүл их сургуульд... суралцана гэж л зөвхөн мэдэж байна гэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

